
BOSHLANG‘ICH SINF 
O‘QUVCHILARIDA 
FUNKSIONAL SAVODXONLIK 
TUSHUNCHASINI ILMIY-
PEDAGOGIK ASOSLASH 
MASALALARI
Mirzaliyeva Gulhayo Abdulazizovna
Namangan davlat universiteti tayanch doktoranti

Annotatsiya: Maqolada funksional savodxonlik tushunchasining kelib chiqishi, uning zamonaviy ta’lim jarayonidagi 
ilmiy-pedagogik mohiyati va boshlang‘ich sinf o‘quvchilariga moslashtirilgan talqini yoritilgan. Tadqiqotda an’anaviy 
savodxonlikdan farqli ravishda bilimni hayotiy vaziyatlarda qo‘llay olish, mustaqil qaror qabul qilish va tanqidiy fikrlashni 
rivojlantirish zarurligi asoslab beriladi. Shuningdek, xalqaro tajribalar va milliy ta’lim siyosati asosida funksional savod
xonlikni shakllantirishning nazariy yo‘nalishlari ko‘rib chiqiladi.

Kalit so‘zlar: funksional savodxonlik, boshlang‘ich ta’lim, tanqidiy fikrlash, kompetensiyaviy yondashuv, xalqaro tajriba, 
o‘quv savodxonligi, integratsiya, pedagogik model.
Abstract: The article explores the origin of the concept of functional literacy, its scientific-pedagogical essence in modern 
education, and its adapted interpretation for primary school students. Unlike traditional literacy, the study emphasizes 
the necessity of applying knowledge in real-life situations, making independent decisions, and fostering critical thinking. 
Furthermore, international practices and national educational policies on developing functional literacy are analyzed.

Key words: functional literacy, primary education, critical thinking, competency-based approach, international experi-
ence, reading literacy, integration, pedagogical model.
Аннотация: В статье рассматривается происхождение понятия функциональной грамотности, его научно-педа-
гогическая сущность в современном образовательном процессе и адаптированная интерпретация для учащихся 
начальных классов. Обосновывается необходимость развития у школьников умений применять знания в жиз-
ненных ситуациях, принимать самостоятельные решения и развивать критическое мышление. Кроме того, анали-
зируются международный опыт и национальная образовательная политика по формированию функциональной 
грамотности.

Ключевые слова: функциональная грамотность, начальное образование, критическое мышление, компетент-
ностный подход, международный опыт, читательская грамотность, интеграция, педагогическая модель.

KIRISH
Bugungi kunda dunyo ta’lim tizimi oldida turgan eng dolzarb vazifalardan biri – o‘quvchilarni shunchaki 

bilim oluvchi emas, balki o‘z bilimini real hayotiy vaziyatlarda samarali qo‘llay oladigan faol shaxs sifatida shakl
lantirishdir. Shu ma’noda, funksional savodxonlik tushunchasi ta’lim siyosatida ham, pedagogik amaliyotda 
ham asosiy tamoyillardan biriga aylanmoqda. UNESCOning 2021-yilgi “Global Education Monitoring Report”ida 
savodxonlik faqat o‘qish va yozishni bilish emas, balki “axborotni tushunish, qayta ishlash, muammoni hal 
qilish va muloqot qilish kompetensiyalari majmui” sifatida talqin qilingan. Demak, funksional savodxonlik – bu 
o‘quvchi bilimini real hayot sharoitiga ko‘chira olish qobiliyatidir. OECD tomonidan muntazam ravishda o‘tkazib 
kelinayotgan PISA xalqaro baholash dasturi natijalari shuni ko‘rsatadiki, o‘quvchilar ko‘pincha aniq bilimga 
ega bo‘lsalar-da, uni amaliy vaziyatlarda qo‘llashda qiynaladilar. Ayniqsa, mantiqiy fikrlash, sabab-oqibatni 
aniqlash, qaror qabul qilish va ijtimoiy muloqot kabi kompetensiyalarni rivojlantirishda ta’lim tizimlari zaiflikka 
duch kelmoqda. Boshlang‘ich sinf yoshidagi bolalarning rivojlanish bosqichlarini hisobga olsak, bu davr funk-
sional savodxonlikni shakllantirish uchun eng qulay davrdir. 

J. Piajening kognitiv rivojlanish nazariyasiga ko‘ra, 6-10 yosh oralig‘idagi bolalar “konkret operatsion” 
bosqichda bo‘lib, ular narsalar orasidagi mantiqiy bog‘lanishlarni anglay boshlaydilar, tasniflash va qiyoslash 
kabi amaliy fikrlash usullaridan foydalanadilar. V. Vygotskiy ta’kidlaganidek, bolaning “yaqin rivojlanish zonasi”ni 
kengaytirishda o‘qituvchi va tengdoshlarning roli katta, ya’ni bolaga bilimni mustaqil o‘zlashtirish imkoniyatini 

yaratish zarur. Shu bois boshlang‘ich ta’lim metodlari nafaqat bilim berishga, balki uni qo‘llashga ham yo‘naltiril-
ishi zarur. Ilmiy adabiyotlarda ham funksional savodxonlikka turlicha yondashuvlar mavjud. Masalan, Beninson 
funksional savodxonlikni “bilim va ko‘nikmalarni ijtimoiy kontekstda samarali qo‘llash” deb sharhlaydi. Luken-
chuk esa raqamli jamiyat sharoitida funksional savodxonlikni media va axborot savodxonligi bilan uyg‘unlikda 
ko‘rib chiqadi. G. S. Kovaleva boshlang‘ich sinf o‘quvchilarida bu kompetensiyalarni shakllantirishda integratsi-
yalashgan topshiriqlardan foydalanish samarali ekanini ta’kidlaydi. Shu asosda ushbu maqolada asosiy e’tibor 
funksional savodxonlik tushunchasini boshlang‘ich ta’limga moslashtirib ilmiy-pedagogik jihatdan asoslashga 
qaratiladi. Muammoning nazariy manbalari, xalqaro va milliy tajribalar hamda amaliy xulosalar orqali funksional 
savodxonlikni samarali shakllantirish yo‘llari ko‘rsatib beriladi.

TADQIQOT METODOLOGIYASI
shbu maqolani tayyorlashda empirik tajribalar emas, balki mavjud ilmiy manbalar hamda xalqaro va milliy 

hujjatlarning tahliliga asoslangan yondashuv qo‘llanildi. Tadqiqot metodlari asosan nazariy-tahliliy, qiyosiy, 
konseptual va tizimli yondashuv asosida shakllantirildi. Maqola metodlari xalqaro va milliy manbalarni chuqur 
tahlil qilish, ularni qiyoslash va integratsiyalash orqali tanlandi. Mavjud ilmiy tajriba, pedagogik konsepsiyalar 
hamda normativ hujjatlar asosida funksional savodxonlikning boshlang‘ich ta’limdagi ilmiy-pedagogik talqini 
yoritib berildi.

MAVZUGA OID ADABIYOTLAR SHARHI
Funksional savodxonlik masalasi so‘nggi yillarda xalqaro pedagogika va ta’lim siyosati doirasida dolzarb 

muammolardan biriga aylandi. Jahon ta’lim tizimlarida ta’limning sifat ko‘rsatkichlari endilikda o‘quvchilarning 
faqat bilim darajasi bilan emas, balki ushbu bilimni amaliy hayotiy vaziyatlarda qo‘llash qobiliyati bilan belgilan-
moqda. Shu nuqtayi nazardan, funksional savodxonlik tushunchasining nazariy asoslari, uning komponentlari, 
shakllanish bosqichlari hamda milliy va xalqaro tajribadagi tatbiqlari bo‘yicha qator ilmiy izlanishlar olib borilgan. 
Ushbu bo‘limda mazkur ilmiy manbalar tahlili keng yoritiladi.

Funksional savodxonlik dastlab UNESCO hisobotlarida keng yoritila boshlagan. 2015-yildagi “Educa-
tion for All Global Monitoring Report”da savodxonlik shaxsning o‘qish va yozish qobiliyatidan ancha kengroq 
mazmun kasb etishi, hayotiy vaziyatlarni hal etish uchun zarur bo‘lgan ijtimoiy, kommunikativ va kognitiv ko‘nik-
malarni o‘z ichiga olishi ta’kidlangan (UNESCO, 2015).

Shuningdek, OECD tomonidan o‘tkazilgan PISA tadqiqotlarida (2018, 2022) funksional savodxonlik “real 
hayotiy muammolarni yechishda bilim va ko‘nikmalarni samarali qo‘llash qobiliyati” sifatida talqin qilinadi. PISA 
doirasida o‘quvchilarning nafaqat matnni o‘qiy olishi, balki undan mustaqil xulosa chiqarishi, ma’lumotlarni tahlil 
etishi va qaror qabul qilishi asosiy mezon sifatida olinadi.

Psixologik nuqtayi nazardan, J. Piaje funksional fikrlashning shakllanishini bolaning kognitiv rivojlanish 
bosqichlari bilan bog‘lagan. Uning nazariyasiga ko‘ra, 6-10 yosh oralig‘idagi bolalar “konkret operatsion” 
bosqichda bo‘lib, sabab-oqibat munosabatlarini anglay boshlaydilar, tasniflash, qiyoslash, mantiqiy izchillikni 
tushunish imkoniyatiga ega bo‘ladilar (Piaget, 1970). V. Vygotskiy esa bolaning rivojlanishida “yaqin rivojlanish 
zonasi” nazariyasini ilgari surib, bilim va ko‘nikmalar kattalar hamda tengdoshlar ko‘magida tezroq shaklla
nishini ta’kidlaydi. Demak, nazariy jihatdan funksional savodxonlik shaxsning bilimni qo‘llash qobiliyatini ifoda-
laydi va u bolaning psixologik rivojlanish bosqichlari bilan uzviy bog‘liqdir.

Ilmiy adabiyotlarda funksional savodxonlik ko‘pincha bir nechta tarkibiy qismlarga ajratiladi. Masalan, 
OECD (2019) hisobotida quyidagi asosiy yo‘nalishlar ko‘rsatiladi:
•	 matn bilan ishlash savodxonligi (reading literacy) – matnni tushunish, undan axborot olish, tahlil qilish va 

xulosa chiqarish qobiliyati;
•	 matematik savodxonlik (mathematical literacy) – miqdoriy ma’lumotlarni tahlil qilish, hisob-kitoblarni amaliy 

vaziyatlarda qo‘llash;
•	 tabiiy fanlar savodxonligi (science literacy) – tabiat hodisalarini tushunish, kuzatish va ilmiy asoslangan 

qarorlar qabul qilish;
•	 axborot va media savodxonligi – raqamli texnologiyalar orqali axborotni izlash, tahlil qilish va baholash 

qobiliyati.

TAHLIL VA NATIJALAR
Xalqaro baholash dasturlari funksional savodxonlikni o‘lchashda muhim metodologik asos hisoblanadi. 

Masalan, PISA dasturi 15 yoshli o‘quvchilarning real hayotiy vaziyatlarda matn, matematika va tabiiy fanlar 
bo‘yicha bilimlarni qo‘llash qobiliyatini baholaydi. Tadqiqot natijalariga ko‘ra, ta’lim tizimlari o‘quvchilarda 

bilimlarni yodlashdan ko‘ra, ularni qo‘llashni rivojlantirishga ko‘proq e’tibor qaratishi zarurligi isbotlangan. PIRLS 
tadqiqoti esa 4-sinf o‘quvchilarining o‘qish savodxonligini baholaydi. 2021-yilgi natijalarda O‘zbekiston o‘quvchi-
larining ko‘rsatkichlari xalqaro mezonlardan past bo‘lib chiqqan. Bu holat boshlang‘ich ta’limda o‘qish va matn 
bilan ishlash ko‘nikmalarini chuqurlashtirish zarurligini ko‘rsatdi (IEA, 2022). TIMSS dasturi o‘quvchilarning 
matematika va tabiiy fanlar bo‘yicha tayyorgarligini baholaydi. 

Tadqiqotlarda o‘quvchilarning faqat nazariy bilim emas, balki amaliy muammolarni hal etish qobiliyati ham 
sinovdan o‘tkaziladi. EGRA (Early Grade Reading Assessment) esa o‘quvchilarning boshlang‘ich sinflardagi 
o‘qish ko‘nikmalarini diagnostika qilish uchun mo‘ljallangan bo‘lib, u turli mamlakatlarda muvaffaqiyatli sinovdan 
o‘tgan. Funksional savodxonlik masalasi zamonaviy pedagogikaning eng dolzarb yo‘nalishlaridan biri bo‘lib, 
ayniqsa boshlang‘ich ta’lim bosqichida uning nazariy asoslari va amaliy yechimlarini chuqur tahlil qilish zaru-
riyati ortib bormoqda. Adabiyotlar tahlili shuni ko‘rsatdiki, xalqaro hamda milliy miqyosdagi yondashuvlarda 
umumiy maqsad bir xil – o‘quvchilarni bilimdan foydalana oladigan, ijtimoiy faol shaxs sifatida tarbiyalashdir, 
biroq bu yondashuvlar o‘ziga xos jihatlarga ega va ulardan kelib chiqib bir qator masalalarni muhokama qilish 
lozim.

UNESCO va OECD materiallari funksional savodxonlikni keng qamrovli tushuncha sifatida ko‘rsatadi. U 
faqat o‘qish-yozish emas, balki tanqidiy fikrlash, muammoni hal etish, ijtimoiy muloqot va qaror qabul qilish 
kabi kompetensiyalarni qamrab oladi. Shu bilan birga, ilmiy adabiyotlarda ushbu tushunchaga berilgan izohlar 
turlicha: biri uni ijtimoiy kontekstda faoliyat yuritish qobiliyati sifatida ko‘rsa, boshqasi raqamli jamiyatda media 
va axborot savodxonligi bilan uyg‘unlikda talqin qiladi. PISA, PIRLS va TIMSS natijalari funksional savod
xonlikni o‘lchash mezonlari sifatida ta’lim tizimlarida tub o‘zgarishlar keltirib chiqardi. Masalan, 2018-yili PISA 
natijalari shuni ko‘rsatdiki, yuqori natija ko‘rsatgan mamlakatlar (Finlyandiya, Singapur, Janubiy Koreya) o‘qu-
vchilarni bilimni amaliyotda qo‘llashga yo‘naltiruvchi metodlarni joriy qilgan. Bunday yondashuvlarda integrat-
siyalashgan topshiriqlar, muammoli vaziyatli mashg‘ulotlar va ijodiy topshiriqlar muhim o‘rin tutadi. O‘zbekis-
tonning PIRLS tadqiqotidagi 2021-yildagi ishtiroki esa ayrim muammolarni ochib berdi: 4-sinf o‘quvchilarida 
matnni chuqur anglash va undan xulosa chiqarish ko‘nikmalari yetarli emasligi aniqlandi. Milliy pedagogik 
izlanishlarda esa ko‘proq o‘quvchilarda matn bilan ishlash va mustaqil qaror qabul qilish ko‘nikmalarini rivoj
lantirish asosiy yo‘nalish sifatida ko‘rilmoqda. Nazariy jihatdan umumiylik mavjud bo‘lsa-da, amaliy yonda
shuvlarda tafovutlar seziladi. Psixologik nazariyalar ko‘rsatganidek, boshlang‘ich ta’lim davri bolaning fikrlash 
va ijtimoiy kompetensiyalarini rivojlantirishda hal qiluvchi davrdir. Shu sababli, funksional savodxonlikni aynan 
shu bosqichda shakllantirish ta’limning keyingi pog‘onalarida muvaffaqiyat kaliti bo‘lib xizmat qiladi. Biroq 
mavjud adabiyotlarda ko‘pincha funksional savodxonlikning umumiy talqiniga urg‘u berilgan, lekin boshlang‘ich 
sinflarga moslashtirilgan maxsus metodologiyalar yetarli darajada ishlab chiqilmagan va bu muammo muhim 
ilmiy bo‘shliqdir.

So‘nggi yillarda O‘zbekistonda qabul qilingan ta’lim hujjatlari funksional savodxonlikni rivojlantirishni 
ustuvor yo‘nalish sifatida belgiladi. Bu hujjatlarda kompetensiyaviy yondashuvni tatbiq etish, tanqidiy fikrlash, 
ijodkorlik va kommunikativ ko‘nikmalarni rivojlantirish zarurligi qayd etilgan. Ammo pedagogik amaliyotda 
muammolar saqlanib qolmoqda: o‘qituvchilarning metodik tayyorgarligi yetarli emas; diagnostika vositalari 
(testlar, topshiriqlar, mezonlar) yetarlicha ishlab chiqilmagan; darsdan tashqari faoliyatlar (media savodxonlik, 
oila bilan hamkorlik) to‘liq o‘zlashtirilmagan. Mavjud siyosiy irodaga qaramay, amaliy bosqichda metodik va 
tashkiliy yechimlarni ishlab chiqish talab etiladi. Zamonaviy adabiyotlarda funksional savodxonlikni rivojlanti-
rishda STEAM yondashuvi, CLIL metodikasi va fanlararo integratsiya alohida o‘rin tutmoqda. STEAM fanlari 
asosida ishlab chiqilgan topshiriqlar o‘quvchilarda matematik, tabiiy fan va texnologik bilimlarni hayotiy vazi-
yatlarda qo‘llashni ta’minlaydi. CLIL metodikasi esa xorijiy til va fanlarni integratsiyalash orqali o‘quvchilarda 
ko‘p darajali savodxonlikni shakllantiradi. O‘zbekiston ta’limida bu metodlar endigina joriy qilinmoqda, ularni 
mahalliy sharoitga moslashtirish, ona tili va o‘qish savodxonligi darslariga qo‘shib olib kirish dolzarb masala 
hisoblanadi.

XULOSA
Ushbu maqolada funksional savodxonlik tushunchasining ilmiy-pedagogik asoslari, xalqaro va milliy 

adabiyotlarda berilgan turli talqinlari hamda boshlang‘ich ta’lim kontekstida qo‘llanish imkoniyatlari keng tahlil 
qilindi. Adabiyotlar tahlili va muhokamalar shuni ko‘rsatdiki, funksional savodxonlik zamonaviy ta’lim jarayonida 
shunchaki o‘qish, yozish va hisoblash ko‘nikmalaridan iborat emas, balki o‘quvchilarning real hayotiy vazi-
yatlarda bilimni samarali qo‘llash, mustaqil qaror qabul qilish, tanqidiy va ijodiy fikrlash hamda ijtimoiy mulo-
qotga kirisha olish qobiliyatlarini ham o‘z ichiga oladi. Xalqaro tajriba shuni ko‘rsatadiki, PISA, PIRLS, TIMSS 
kabi yirik baholash dasturlarida ta’lim sifati o‘quvchilarning yodlangan bilimidan ko‘ra, bilimdan foydalanish 
ko‘nikmalariga asoslanmoqda. Natijalardan ma’lum bo‘ldiki, yuqori o‘rinlarni egallagan mamlakatlar (Singapur, 
Finlyandiya, Janubiy Koreya) o‘quvchilarda funksional savodxonlikni shakllantirishni ustuvor vazifa sifatida 

belgilagan. O‘zbekistonning xalqaro tadqiqotlardagi ishtiroki esa hali yechilmagan muammolarni ochib berdi: 
o‘quvchilarning matn bilan ishlash, xulosa chiqarish va mantiqiy fikrlash ko‘nikmalari yetarli emas. Psixologik 
nazariyalarga tayangan holda shuni ta’kidlash mumkinki, boshlang‘ich ta’lim davri funksional savodxonlikni 
shakllantirish uchun eng qulay davrdir. Shu sababli bu jarayonga o‘qituvchilar, ota-onalar va ta’lim siyosati 
subyektlari birgalikda e’tibor qaratishi lozim. Milliy ta’lim siyosatida ham bu masala dolzarb yo‘nalish sifatida 
qayd etilgan. Prezident qarorlari va Milliy o‘quv dasturida o‘quvchilarda kompetensiyaviy yondashuv asosida 
ta’limni tashkil etish, tanqidiy va ijodiy fikrlashni rivojlantirish vazifasi belgilangan. Biroq amaliyotda o‘qituv-
chilarning metodik tayyorgarligi, diagnostika vositalari va darsdan tashqari faoliyatlar bo‘yicha yetarli uslubiy 
yechimlar ishlab chiqilmagan.

Tavsiyalar

1. Boshlang‘ich ta’lim dasturlarini yangilash. Funksional savodxonlikni rivojlantirishga qaratilgan
topshiriqlar, integratsiyalashgan mashg‘ulotlar va hayotiy vaziyatlarga asoslangan metodik qo‘llanmalar
keng joriy qilinishi zarur.

2. O‘qituvchilarning metodik tayyorgarligini oshirish. O‘quvchilarni funksional savodxonlikka yo‘naltirish
uchun pedagoglarni zamonaviy didaktik texnologiyalar – CLIL, STEAM, kollaborativ o‘qitish va refleksiya
metodlari bo‘yicha qayta tayyorlash talab qilinadi.

3. Diagnostika vositalarini ishlab chiqish. O‘quvchilarning savodxonlik darajasini aniq o‘lchash uchun
xalqaro mezonlarga tayangan holda milliy test topshiriqlari, baholash indikatorlari va mezonlari ishlab chi
qilishi lozim.

4. Darsdan tashqari faoliyatlarni kuchaytirish. Kutubxona ishlari, media savodxonlik, oilaviy o‘qish
an’analari va raqamli resurslardan foydalanish orqali funksional savodxonlikni rivojlantirish imkoniyatlari
kengaytirilishi zarur.

5. Xalqaro tajribani milliy sharoitga moslashtirish. PISA va PIRLS dasturlarida muvaffaqiyatli natijaga
erishgan mamlakatlar tajribasidan foydalanib, ularni O‘zbekiston ta’lim tizimiga mahalliy sharoit va o‘quvchi
ehtiyojlariga mos holda joriy etish muhim.

Funksional savodxonlikni rivojlantirish – bu zamonaviy ta’limning bosh maqsadlaridan biridir. Boshlang‘ich
sinflarda mazkur kompetensiyalarni shakllantirish keyingi bosqichlardagi muvaffaqiyat kaliti hisoblanadi. Shu 
bois mazkur maqola orqali adabiyotlar tahlili natijasida asoslab berilgan konseptual yondashuvlar O‘zbekiston 
ta’lim amaliyotida samarali qo‘llanilsa, o‘quvchilarda mustaqil fikrlash, ijodkorlik va hayotiy muammolarni hal 
qilish ko‘nikmalarini rivojlantirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.09

03.00.00

09.00.00

10.00.00

